1 узровень. Акрэсліце рысы эпохі, у якую жыў і працаваў  беларускі аўтар (вусна).

2 узровень. Вызначце (калі магчыма) асноўныя этапы жыццёвага шляху, творчасці мастака (вусна), раскажыце пра агульную ідэйную скіраванасць творчасці паэта ці пісьменніка.
3 узровень. Абгрунтуйце сваю пазіцыю (вусна).

4 узровень. Заканспектуйце матэрыял, прапанаваны настаўнікам для вывучэння.

5 узровень. Растлумачце эпіграф, узяты для вывучэння жыццёвага і творчага шляху мастака.

Кузьма Чорны (Мікалай Карлавіч Раманоўскі)

(1900 – 1944)

Чалавек – гэта цэлы свет...

Кузьма Чорны

Нарадзіўся ў маёнтку Боркі на Случчыне, дакладней, за паўкіламетра ад яго, дзе ў голым полі стаяла хата і панскае гумно. Бацька быў панскім парабкам. Першыя шэсць гадоў жыцця будучага пісьменніка прайшлі ў фальварку Лапацічы, як называліся тыя хата і гумно пры маёнтку. Бацька марыў даць сыну адукацыю, каб такім чынам выратаваць яго ад парабкоўсай службы.  Блізка школы не было, і сям’я пераязджае ў мястэчка Цімкавічы, за адзінаццаць кіламетраў ад Борак. Пражыць на паўдзесяціне зямлі было немагчыма, таму бацька бярэ ў рукі сякеру і зарабляе на хлеб цяслярствам.

Скончыўшы Цімкаўскае народнае вучылішча, К.Ч. у 1916 г. вытрымлівае экзамен  у Нясвіжскую настаўніцкую семінарыю (тут не бралі платы за навучанне, а тым, хто добра вучыўся, давалі стыпендыю). Чытае Л.Талстога, Ф.Дастаеўскага, А.Чэхава, Янку Купалу, Якуба Коласа і інш. Яму западае думка самому паспрабаваць свае сілы ў мастацкай творчасці.


Пачалася белапольская акупацыя, і семінарыю закрылі, а. Калі белапалякаў прагналі з беларускай зямлі, Нясвіж застаўся на тым баку мяжы. К.Ч. працуе ў ваенным аддзеле Цімкаўскага валаснога  рэўкама, а потым у Слуцкім павятовым ваенным камісарыяце. Аднак у душы жыла прага пісаць і нязменнае  жаданне вучыцца, таму ў 1923 г. паступае ў БДУ на  літаратурнае аддзяленне педагагічнага факультэта. Змітрок Бядуля пра побыт пісьменнікаў-студэнтаў пісаў наступнае: “Калі пісьменнік-студэнт хоча на агульных асновах атрымаць стыпендыю, яму не даюць. “Вы, - кажуць яму, - пішаце. Можаце і так зарабляць”.

У пісьменніка-студэнта  вельмі прыкрае становішча і з іншага боку: калі ён, будучы студэнтам, мала займаецца пісьменніцкай творчасцю і аддае ўсю ўвагу вучобе, тады яго папракаюць, што дарма дастае стыпендыю. Баючыся, каб не знялі з яго стыпендыю, ён стараецца як найбольш пісаць. Церпіць вучоба...” Тым часам на мізэрныя літаратурныя ганарары малады пісьменнік жыць не мог, прыходзілася выгружваць дровы, іншыя матэрыялы, якія прыбывалі на таварную станцыю, распілоўваць дровы прыватным асобам і г. д. Закончыць універсітэт не ўдалося: перашкодзіла цяжкая хвароба. Працуе ў рэдакцыі газеты “Беларуская вёска”.

У 1921 г. у дзіцячым часопісе “Зоркі” было надрукавана першае апавяданне К.Ч., у 1925- першы зборнік “Апавяданні”, затым “Срэбра жыцця”. У 1928 г. К.Ч. звальняецца з рэдакцыі “Беларускай вёскі” і цалкам прысвячае сябе літаратурнай дзейнасці.

Мастак пачынаў сваю дзейнасць у агульнай плыні маладнякоўскай літаратуры, але з цягам часу пераканаўся, такая творчасць не адпавядае яго духоўным запатрабаванням, пішацца шмат твораў-аднадзёнак, якія запаланяюць рэспубліканскі друк. У 1926 г. К.Ч. выходзіць з “Маладняка», каб стаць адным з арганізатараў  і тэарэтыкаў “Узвышша”. Імкнуўся паказаць”жывых людзей як самае важнае, што жыве сярод падзей на свеце, у іх, з імі і на фоне іх”. Да гэтага, узвышэнскага перыяду творчасці адносіцца задума напісаць цыкл раманаў, прысвечаны гісторыі Беларусі, у выніку з другой паловы 1920-х гг. звяртаецца да вялікай эпічнай формы (“Сястра”, 1927; “Зямля”, 1928; “Бацькаўшчына”, 1931).


Аднак у 1931 г. аб’яднанне было ліквідавана, а многія яго члены рэпрэсаваны. Некаторы час небяспека мінала творцу: ён заставаўся на волі. У 1932-1937 гг. нават з’яўляецца галоўным літкансультантам у кабінеце маладога аўтара пры СП БССР. Ды ў 1938 г. быў арыштаваны і каля 8 месяцаў адседзеў у мінскай турме: “Мяне саджалі на кол, білі вялікім жалезным ключом па галаве і палівалі збітае месца халоднай вадой, паднімалі і кідалі на рэйкі, білі паленам па голым жываце, устаўлялі ў вушы папяровыя трубы і раўлі ў іх на ўсё горла, уганялі ў камеру з пацукамі” (з дзённіка). Пасля зняволення абвастрылася хвароба спіннога мозгу.


У гады Вялікай Айчыннай вайны жыў у Маскве, працаваў у газеце-плакаце “Раздавім фашысцкую гадзіну” (1941-1944), часопісе “Беларусь”. Калі хвароба апанавала зусім, перадаў запавет В.Вітку: “Скажаш, каб спалілі мяне ў крэматорыі, няхай хоць жменькай попелу лягу я ў зямлю, якую любіў і аб якой заўсёды думаў”. Як толькі стаў вяртацца зрок і пачалі варушыцца пальцы на спаралізаванай руцэ, зноў узяўся за пяро. Можна толькі здзіўляцца, бо за тры з паловай гады ён напісаў тры раманы (“Пошукі будучыні”, “Вялікі дзень”, “Млечны шлях”) і зборнік апавяданняў “Вялікае сэрца” (1945). Пасля вымушанага творчага спаду (1930-я гг.) гэты этап стаў  зноў плённым (падобна да ранняга).

Пісьменнік дачакаўся вызвалення Бацькаўшчыны і запісаў: “Родныя мае мясціны. Як мая душа рвецца туды!... Там жывуць усе мае персанажы. Усе дарогі, пейзажы, дрэвы, хаты, чалавечыя натуры, пра якія я калі-небудзь пісаў. Гэта ўсё адтуль, сапраўднае”. З вяртаннем  на Радзіму звязваў надзею “паспакайнець там душою, узмацнець целам і пісаць раман за раманам”. Пры першай магчымасці вярнуўся ў Мінск. Яшчэ ішла вайна, горад ляжаў у руінах і папялішчы. Пакойчык, у якім пасяліўся К.Ч. і яго сям’я, быў настолькі малы, што не было месца, каб паставіць стол, але гэта з’яўлялася жыццём на крэўнай зямлі.


Смерць застала пісьменніка над працай. Апошні сказ абарваўся на паўслове. Аповесць “Скіп’еўскі лес” засталася няскончанай. 

